Նախարարություն                      




Հ Ի Մ Ն Ա Վ Ո Ր ՈՒ Մ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԱՊՐԻԼԻ 12-Ի ԹԻՎ 439-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՎԵՐԱԲԵՐՅԱԼ

Ընթացիկ իրավիճակը և իրավական ակտի ընդունման անհրաժեշտությունը
«Ազդարարման համակարգի մասին» օրենքի (այսուհետ՝ Օրենք) 8-րդ հոդվածի էությունից բխում է, որ ստեղծման ենթակա ազդարարման միասնական էլեկտրոնային հարթակի (այսուհետ նաև՝ հարթակ) միջոցով ազդարարը կարող է անանուն եղանակով հաղորդել տեղեկություններ հանցագործության մասին: 
Օրենքի 8-րդ հոդվածի 7-րդ մասով նախատեսվում է, որ հարթակի տեխնիկական նկարագիրը և վարման կարգը հաստատում է Հայաստանի Հանրապետության կառավարությունը: Ըստ այդմ, Հայաստանի Հանրապետության կառավարության 2018 թվականի ապրիլի 12-ի N 439-Ն որոշմամբ (այսուհետ՝ Որոշում) հաստատվել է հարթակի տեխնիկական նկարագիրը և վարման կարգը: 
Հիմք ընդունելով Օրենքի և Որոշման պահանջները՝ Հայաստանի Հանրապետության արդարադատության նախարարությունը դեռևս 2018 թվականից սկսել է հարթակի ստեղծման աշխատանքները: Այնուամենայնիվ, հարթակի ստեղծման աշխատանքների իրականացման ընթացքում պարզ է դարձել, որ Որոշման մեջ անհրաժեշտ է կատարել խմբագրական մի շարք փոփոխություններ` առաջարկելով Որոշմամբ չնախատեսված այնպիսի լուծումներ, որոնքկօգնեն ազդարարման միասնական էլեկտրոնային հարթակը դարձնել ավելի ճկուն, գործուն և օգտագործման համար ավելի մատչելի՝ չխաթարելով ազդարարման միասնական էլեկտրոնային հարթակի բուն էությունը: 



Առաջարկվող կարգավորման բնույթը

1. Հաշվի առնելով վերոգրյալը և հիմք ընդունելով ազդարարման միասնական էլեկտրոնային հարթակի ստեղծման աշխատանքներում ընդգրկված ծրագրավորողների առաջարկությունները՝ Հայաստանի Հանրապետության կառավարության 2018 թվականի ապրիլի 12-ի թիվ 439-Ն որոշման մեջ փոփոխություն և լրացում կատարելու մասին Հայաստանի Հանրապետության կառավարության որոշման նախագծով (այսուհետ՝ Նախագիծ) առաջարկվում է  Որոշման N 1 հավելվածը շարադրել նոր խմբագրությամբ:
Հատկանշական է, որ իրավական տեխնիկայի առումով N 1 հավելվածն առաջարկվում է շարադրել նոր խմբագրությամբ՝ հաշվի առնելով այն, որ նշված հավելվածի համապատասխան կետերում իրականացվող փոփոխությունները խմբագրական առումով ծավալուն են: Նշված փոփոխությունները հնարավոր չէ արտացոլել սոսկ մեկ կամ մի քանի բառերի կամ կետերի փոփոխման կամ լրացման միջոցով:  
Հաշվի առնելով վերոգրյալը և Նորմատիվ իրավական ակտերի մասին ՀՀ օրենքի 34-րդ հոդվածի 4-րդ մասի կարգավորումն առ այն, որ եթե նորմատիվ իրավական ակտում կատարվում են ծավալուն փոփոխություններ կամ լրացումներ, ապա ակտը կարող է ամբողջությամբ շարադրվել նոր խմբագրությամբ՝ Նախագծով առաջարկվում է Որոշման N 1 հավելվածը շարադրել նոր խմբագրությամբ:
2. Նախագծով խմբագրվող Որոշման N 1 հավելվածով առաջարկվում են այնպիսի լուծումներ, որոնք, չխաթարելով ազդարարման միասնական էլեկտրոնային հարթակի բուն էությունը, կոչված են ազդարարման միասնական էլեկտրոնային հարթակը օգտագործողի համար դարձնել ավելի մատչելի, ինչպես նաև ապահովել հարթակի՝ նորարարական տեխնոլոգիաների ոլորտի զարգացման միտումներին համահունչ լինելը: Ստորև ներկայացվում են առանցքային որոշ փոփոխություններ, որոնք առաջարկվում են Նախագծով:
Այսպես, Որոշման N 1 հավելվածով առաջարկվում էր համացանցային հաղորդակարգի հասցեն (Internet Protocol Address) ծածկագրելու նպատակով միասնական էլեկտրոնային հարթակ մուտք գործել «ՏՈՌ» (TOR), «Օպերա» (Օpera) կամ «Օպերա Մինի» (Opera Mini) ցանցային դիտարկիչների (browser) միջոցով: Բացի այդ,  համացանցային հաղորդակարգի հասցեն (Internet Protocol Address) ծածկագրելու համար սահմանվել էր իրականացվող քայլերի ցանկը: Սակայն, հաշվի առնելով նորարարական տեխնոլոգիաների ոլորտի անընդհատ փոփոխվող և զարգացող բնույթը՝ հարկ է նշել, որ նպատակահարմար չէ Որոշմամբ ամրագրել այնպիսի լուծումներ, որոնք՝
1) նշված ոլորտի զարգացմամբ պայմանավորված՝ պարբերաբար կարող են փոփոխվել և հանգեցնել յուրաքանչյուր փոփոխման հիմքով (անգամ ոչ էական) Որոշման մեջ փոփոխություններ կամ լրացումներ կատարելուն.
2) ունեն ուղեցուցային բնույթ և չեն կազմում հարթակի տեխնիկական բուն նկարագրի բաղկացուցիչ մասը:
Հաշվի առնելով վերոգրյալը՝ Նախագծով առաջարկվում է սահմանել համացանցային հաղորդակարգի հասցեն ծածկագրելու հնարավորությամբ օժտված ցանցային դիտարկիչների ոչ հստակ ցանկ՝ հնարավորություն տալով հետագայում հարթակում զետեղված ուղեցույցի միջոցով ծանոթանալ այն ցանցային դիտարկիչներին, որոնք կերաշխավորեն անձի անանունությունը:
Վերոգրյալի համատեքստում հարկ է նաև ընդգծել, որ չնայած Որոշման N 1 հավելվածով տրվում էր «Օպերա Մինի» (Opera Mini) ցանցային դիտարկիչով բջջային հավելվածով հարթակ մուտք գործելու հնարավորությունը՝ այդուհանդերձ, հաշվի չեն առնվել և առանձին կարգավորումներ չեն նախատեսվել բջջային հավելվածով հարթակ մուտք գործելու առանձնահատկությունների առնչությամբ: Ըստ այդմ՝ հարթակում զետեղված ուղեցույցի միջոցով հնարավոր կլինի ծանոթանալ նաև բջջային հավելվածով հարթակ մուտք գործելու առանձնահատկություններին:
Նախագծով առաջարկվում է նաև փոփոխության ենթարկել նաև որոշ բաժինների անվանումները և դրանց տեղադրությունը: Նշված առաջարկը հիմնավորվում է նրանով, որ Որոշման N 1 հավելվածում նկարագրված և ներկայացված բաժինները պետք է լինեն օգտատիրոջ համար հնարավորինս մատչելի, այդ թվում՝ տեղակայման առումով:
3. Ազդարարման միասնական էլեկտրոնային հարթակի ծրագրային լուծումը տրվել է Համաշխարհային բանկի աջակցությամբ:
Այս համատեքստում հարկ է փաստել, որ վերոգրյալ փոփոխությունները և համանման մյուս փոփոխությունները չեն հանգեցնում ծրագրային նոր լուծումների և, ըստ այդմ, ծրագրի փոփոխությանը: Ինչպես նշեցինք, առաջարկվող փոփոխությունները նպատակ են հետապնդում հարթակն օգտագործման համար դարձնել առավել մատչելի, ինչպես նաև ապահովել հարթակում հնարավոր փոփոխությունների կատարման գործընթացի ճկունությունը: Ուստի, բացակայում է հարթակի ծրագրային ապահովման համար նոր մրցույթ հայտարարելու անհրաժեշտությունը:
Ի լրումն վերոգրյալ հարկ է հավելել նաև, որ Նախագծով Որոշման N 1 հավելվածի առաջարկվող նոր խմբագրությունը չի հանգեցնի ազդարարման միասնական էլեկտրոնային հարթակի էության և բովանդակության փոփոխությանը:





Ակնկալվող արդյունքը

Նախագծի ընդունման դեպքում կապահովվի ազդարարման միասնական էլեկտրոնային հարթակի մատչելիությունը, ինչպես նաև հարթակում հնարավոր փոփոխությունների կատարման գործընթացի ճկունությունը՝ հաշվի առնելով նորարարական տեխնոլոգիաների ոլորտի անընդհատ փոփոխվող և զարգացող բնույթը: 

